
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

કોને કંદોરા ને કંઠી પહોંચી, કોને સાંકળી માળજી;

કનક કડાં ને કાને કુંડળ, જડાવ ઝીકે ઝમાળજી.

પહેરામણી પુરુષોને પહોંતી, તેડ્યો અબળા સાથજી;

પિયળ કાઢીને ખાધે મૂક્યાં, પટકુળ નાના ભાત્યજી.

ગંગા વહુને ગજીયાણી સાડી, સુંદર વહુને સાળુજી;

ગોરે અંગે સુંદર શોભે, માંહે કાપડું કાળુંજી.

છબીલી વહુને છાયલ ભારે, ભાત્ય તે રાતી ધોળીજી;

કોડ વહુને કલગેર આપી, પ્રેમ વહુને પટોળીજી.

રામકુંવરને કૃષ્ણકુંવરને, આપ્યા ઉત્તમ ઘાટજી;

છેલ વહુને છીંટ જ આપી, નહાની વહુને નાટજી.

પાન વહુ તો પીતાંબર પહેરે, તાકે બચ્ચીબાઇજી;

રુપકુંવરને રાતો સાળુ, દેવકુંવર દરિયાઇજી.

શ્યામકુંવરને સોનેરી સાળુ, ગુણકુંવરને ઘરચોળુંજી;

લક્ષ્મી વહુને, લાછા વહુને, લાલ વહુને પટોળુંજી.

જશમાંદે જશોદા જીવી, જમુના જાનકી વહુવજી;

ચરણા ચોળી ને ઘરસાડી, પહેરી ઊભાં સહુવજી.

માનબાઇ ને વેલ બહુ ને, રંભાવતી ને રૈયાંજી;

જૂનાં કાઢી નવાં પહેરાવ્યાં, હેઠાં મૂકી છૈયાંજી.

છાબની પાસે છબીલો બેઠા, જે જોઇએ તે આપેજી;

મશરુ ગજિયાં ને ગજિયાંણી, ગજ ભરીને કાપેજી.

પાટ પીતાંબર અતલસ અંબર, ચોળે રંગે ચીરજી;

શોભે સુંદર ભાત્ય નવરંગી, પુતળીઓ ને કીરજી.

સાડી જરકશીની ઓઢણી, ચળકે સુંદર જોરજી;

કેસર છાંટ્યા ધોળા સાળુ, ફરતી કસબી કોરજી.

ચંદ્રકળા ને મોરવી શોભે, દરિયાઈમાં દોરજી;

અતલસ પાંચ પટા આભૂષણ, સોના રુપાની મહોરજી.

કોને અકોટી કોને ટોટી, ગળુબંધ બહુ મૂલજી;

કોને ભમરી કોને સેંથો, ત્રસેંથિયાં શીશફૂલજી.

કો મહેતા પાસે માળા માગે, ઉભી કર જોડેજી;



કેટલીએક પોતાનાં બાળક, મહેતા આગળ ઓડેજી.

